
Recordatorio de deberes legais ao Concello de Vilagarcia que os concellos deben exercer as 
competencias dispostas no artigo 371 do Decreto 143/2016, de 22 de setembro, en relación 
á legalidade urbanística, evitando a demora dos expedientes, e debe responder ás 
solicitudes de información presentadas pola cidadanía 
 

 
 

Relac co expediente B.10.Q/ 13505/23 
 
 

Santiago de Compostela, 3 de xullo de 2025 
 

Sr. alcalde. 

Ante esta institución, mediante escrito de queixa, compareceu solicitando a nosa 
intervención XXX, con DNI XXX.                            

                                             ANTECEDENTES 

No seu escrito indícanos que: 

El día 3 de febrero del 2025. Solicité a través la sede electrónica del Ayuntamiento 
de Vilagarcía cumplimiento finalización de la obra ajustada a la documentación técnica 
exigida por el ayuntamiento el 22 de febrero del 2024. Expte. XXX. A fecha de hoy no he 
recibido respuesta. Y la obra está sin finalizar, con peligro de derrumbamiento, pegado a 
nuestra vivienda. Adjunto resguardo solicitud.  

11/04/2022 Solicitud legalización del muro de contención con relleno de tierras y 
sin hormigón, de un camino de servidumbre anexado de dos metros de alto y dos metros de 
ancho.  

21/09/2023 Resolución ordenando demolición del muro por no tener licencia de 
obra, y por cuestiones técnicas (relleno de tierra). 

9/11/2023 pago licencia de obra con presentación de un proyecto a ejecutar. 
31/01/2024 Resolución: legalización de la obra, con la obligación de terminarla, en base al 
proyecto presentado que cumple la tipología indicada por el PXOM. 

Expediente: B.4.Q/5984/25 

[..] La agencia de legalidad urbanística desconoce que es el PXOM que aprueba el 
relleno de tierras, yo también. 

[..] 

He solicitado al Dpto. de urbanismo de Villagarcía de Arosa, dicha ejecución de la 
resolución, el día 3/02/2025 sin obtener respuesta. 

A promotora da queixa aporta copia do escrito presentado ante ese concello en 
data 3/02/2025 (Nº de rexistro XXX) 

Ante iso requirimos informe a esa Administración, que nola remitiu co seguinte contido: 

1.- Reitérase o contido do informe achegado no seu día que provocou a conclusión do 
expediente B.10.Q/ 13505/23 

2.- Informe técnico resultado da visita de inspección realizada en maio de 2024 onde se puxo de 
manifesto que as obras realizadas non se axustaban á documentación presentada para a legalización 
do muro 

3.- Escritos da interesada neste expediente e respostas remitidas a través da web por parte do 
persoal técnico municipal sinalando o exposto no punto anterior 

4.- Resolución de Alcaldía ditada o 27/05/25 co seguinte contido: 

Ordenar a XXX, para que, no prazo máximo de tres meses, contados a partir do 
día seguinte da notificación desta resolución, proceda a axustar as obras de muro de 
contención e recheos de terras realizados na parcela sita XXX (ref.cat. XXX), á licenza XXX, no 
que se refire a alturas e rasantes, logo de ver o informe técnico, de 6/6/2024 e 5/5/2025. 

Advertirlle á persoa interesada que se transcorrido o prazo sinalado, non 
axustase as obras ou os usos ás condicións do título habilitante, ordenarase a demolición das 
obras.  

 

 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A interesada presentou nesta institución, con data 22/08/2023 un escrito de 
queixa no que manifestaba que: “con data do 11 de abril de 2022, presentou no Concello de 
Vilagarcía de Arousa reclamación polas obras realizadas nun muro de contención, con recheo 
de terra, xerando vertidos de augas pluviais que por gravidade xeran empuxe sobre o seu 
muro primitivo, con perigo de derrubamento, e xerando sombras máis altas. 

Solicitou que os servizos municipais determinasen a legalidade das devanditas obras. Acudiu 
varias veces, ao Concello solicitando verbalmente ser informada e lle contestan que  xa seria 
informada. Con data do 20 de xuño de 2022, acudiu ao Concello a solicitar copia xustificación 
de solicitude legalización muro  de peche pola propiedade, e con data do 30 de xaneiro de 
2023, presentou nova reclamación con mesma solicitude e lembrando o seu dereito para ser 
notificada. Con data do 15 de febreiro de 2023 o Concello resolven incoar expediente de 
reposición da legalidade urbanística á propietaria do predio mencionado, solicitándolle 
informes técnicos, sen que pola propiedade se solicite licenza, nin aclaración das obras 
realizadas en ningún momento.” 

Requirido informe a ese Concello, unha vez recibido o mesmo ditouse a 
conclusión do expediente con data 29/09/2023, sinalándose, esencialmente, que: “o 
Concello de Vilagarcía de Arousa procedeu á emisión dos correspondentes informes técnicos 
e xurídicos no que constata que obras executadas non resultarían legalizables no seu estado 
actual, polo que procede resolver o expediente de restauración da legalidade, ordenando a 
súa demolición e a reposición do terreo ao seu estado anterior, resolución que se adoptou 
con data do 29 de xuño de 2023.” 

SEGUNDA. Con data 20/05/2025 a interesada volve comparecer nesta institución sinalando o 
que se recolle nos “antecedentes” do presente documento; en síntese, que tiña solicitado 
diante dese Concello a execución do ordenado na resolución de 29 de xuño de 2023 e acceso 
ao proxecto que se presente para a antedita execución. Así mesmo, solicitou ser tida como 
interesada no procedemento dado que é propietaria da finca lindeira. Non obtivo resposta 
muniicpal.  

Requirido informe a esa administración achégase copia da documentación entre a que se 
atopa a resolución ditada con data 27/05/25 co texto anteriormente transcrito e no que se 
outorga un novo prazo de tres meses para dar cumprimento ao ordenado no expediente de 
reposición da legalidade. Non se deduce que se procedera a informar á interesada neste 
expediente nin se lle dera acceso ao expediente tal como tiña solicitado. 

TERCEIRA. De acordo co disposto no artigo 371 do Decreto 143/2016, de 22 de setembro, 
polo que se aproba o regulamento da Lei 2/2016, de 10 de febreiro, do solo de Galicia, os 
concellos, teñen entre as súas competencias a do exercicio da actividade administrativa 
relativa á protección da legalidade urbanística, que comprende, entre outras funcións, a de 
inspeccionar as obras, edificacións e usos do solo para comprobar o cumprimento da 
legalidade urbanística, constatar e denunciar todas as anomalías que se observen, informar 
sobre a adopción de medidas cautelares, correctivas e sancionadoras que se consideren 
convenientes para o mantemento da disciplina urbanística e adoptar as medidas necesarias 
para a restauración da orde urbanística vulnerada e repoñer os bens afectados ao estado 
anterior á produción da situación ilegal. 

A competencia administrativa é o conxunto de atribucións que se asignan aos diferentes 
órganos administrativos e son o ámbito dentro do cal estes poden desenvolverse e 
pronunciar os seus actos. A competencia supón, por tanto, unha habilitación previa e 
necesaria para que a entidade ou o órgano poida actuar validamente, consonte o 
establecido nunha norma. 

Consonte o disposto no artigo 8 da Lei 40/2015, do 1 de outubro, de Réxime Xurídico do 
Sector Público, a competencia ten carácter irrenunciable e debe ser exercida polos órganos 
administrativos que a teñan atribuída como propia. 

CUARTA. O artigo 98.1° da Lei 39/2015, de 1 de outubro, de procedemento administrativo 
común das AAPP (LPAC), determina que os actos das Administracións Públicas suxeitos a 
dereito administrativo serán inmediatamente executivos, salvo que se produza a suspensión 
do acto, se trate de resolucións ditadas en procedementos sancionadores, unha disposición 
estableza o contrario, ou se necesite aprobación ou autorización superior. En sentido similar, 
o artigo 383 do Decreto 143/2016, de 22 de setembro, polo que se aproba o Regulamento 
da Lei 2/2016, do solo de Galicia (RLSG), precisa que as ordes de reposición da legalidade 
urbanística serán executivas dende o momento en que se diten, dispoñendo as persoas 
obrigadas dun prazo para executalas voluntariamente de conformidade coa lexislación 
vixente. 

A intervención administrativa e as potestades de protección da ordenación e de sanción das 
infraccións son de exercicio inescusable e as dilacións na tramitación dos procedementos de 
restablecemento da legalidade ou sancionadores non son irrelevantes, xa que poden 
provocar a prescrición das infraccións, o que redunda en beneficio dos infractores e vai en 
detrimento do propio municipio e dos seus veciños. 

QUINTA. Ante a ausencia de cumprimento voluntario en prazo o artigo 99 da LPAC expresa 
que as Administracións Públicas, a través dos seus órganos competentes, poderán proceder, 
previo apercibimento, á execución forzosa dos actos administrativos, salvo nos supostos nos 
que se suspenda a execución de acordo coa Lei, ou cando a Constitución ou a Lei esixan a 

intervención dos Tribunais. Asemade, o artigo 100 precisa que a execución forzosa 
efectuarase respectando sempre o principio de proporcionalidade por constrinximento 
sobre o patrimonio, execución subsidiaria, multa coercitiva, ou compulsión sobre as persoas. 

Por outra banda, o artigo 152.6° da Lei 2/2016, de 10 de febreiro, do solo de Galicia e os 
artigos 382 e 384 do seu regulamento, establecen que en caso de incumprimento da orde de 
cesación de usos, de demolición, ou de reconstrución do indebidamente demolido, a 
Administración Municipal procederá a execución subsidiaria da mesma ou á execución 
forzosa mediante a imposición de multas coercitivas, reiterables ata acada-la execución polo 
suxeito obrigado, en contía de 1.000 a 10.000 euros cada unha. Ditas multas non terán 
carácter sancionador e serán compatibles coas sancións que se poidan impoñer a 
consecuencia da tramitación dun procedemento sancionador de condutas tipificadas como 
infraccións urbanísticas. 

A execución subsidiaria será a cargo da persoa obrigada, sinalando o artigo 384 do RLSG que, 
antes de executar materialmente os actos ordenados, a Administración poderá liquidar 
provisionalmente o importe dos gastos, os danos e as perdas que se teñan que soportar 
previsiblemente, con vistas á liquidación definitiva. Cando o suxeito obrigado non satisfaga 
voluntariamente as cantidades líquidas as que estea obrigada, haberá de esixirse por vía de 
constrinximento sobre o patrimonio. 

SEXTA. Segundo se expón no escrito de queixa, a interesada dirixiuse en distintas datas a esa 
administración reclamando a execución do ordenado na resolución e acceso ao expediente. 
A este respecto cómpre lembrar que o marco xurídico vixente configura un sistema de 
garantías do cidadán na súa relación coa Administración que descansa sobre mecanismos de 
participación dos cidadáns, cuxa finalidade responde a facer compatible a actuación eficaz 
da Administración co exercicio  dos dereitos dos cidadáns e, en consecuencia, ese sistema 
debe responder á súa propia natureza garantista, o que conleva a necesidade de resolver 
expresamente, como regra xeral, as solicitudes e recursos que se formulen e que esa 
resolución estea motivada e notificada aos interesados con indicación de si é ou non 
definitiva na vía administrativa e recursos e prazos que procedan para interpoñelos. 

O artigo 103.1 da Constitución Española esixe das Administracións Públicas que se cumpran 
razoablemente as expectativas que a sociedade lexitimamente lle demanda, entre elas, o 
deber da Administración de resolver expresamente as peticións e reclamacións que lle 
presenten os particulares, xa que o coñecemento cabal polo administrado da 
fundamentación das resolucións administrativas, constitúe un presuposto inescusable para 
unha adecuada defensa dos seus dereitos e intereses lexítimos. 

O artigo 41 da Carta dos Dereitos Fundamentais da Unión Europea, establece que toda 
persoa ten dereito a que as institucións, órganos e organismos da Unión traten os seus 
asuntos imparcial e equitativamente e dentro dun prazo razoable, polo que as 

Administracións deben dar resposta no marco do dereito a unha boa administración, ás 
solicitudes dos interesados.  

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello os seguintes 
recordatorios de deberes legais: 

O Concello debe exercer as competencias dispostas no artigo 371 do Decreto 143/2016, de 
22 de setembro, polo que se aproba o regulamento da Lei 2/2016, de 10 de febreiro, do 
solo de Galicia, en especial as relativas ao cumprimento da legalidade urbanística, 
evitando a  demora  daqueles expedientes de reposición da legalidade aos que houbera 
lugar. 

As ordes de reposición da legalidade urbanística serán executivas dende o momento en 
que se diten, dispoñendo as persoas obrigadas dun prazo para executalas voluntariamente 
de conformidade coa lexislación vixente. 

A Administración debe responder expresamente ás solicitudes de información presentadas 
pola cidadanía e moi especialmente cando se trata dunha persoa interesada nun 
procedemento administrativo. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

